
 
 

 

 
 

ponedjeljak, 28. oktobar 2019. 

 

Predmet: Prijedlozi Udruženja “Freelance” u BiH:  

Zakon o porezu na dohodak, Zakon o doprinosima 

Poštovani, 

U tekstu ispod su navedene određene nepravilnosti kada su u pitanju novi prijedlog Zakona o porezu na dohodak i 

Zakon o doprinosima, a koji se tiču freelancera tj. kako ih ovi zakoni definišu – osoba koje se bave povremenim 

samostalnim aktivnostima. Ispod su naši prijedlozi i obrazloženja. 

 

Zakon o porezu na dohodak 

I 

Amandman II utvrđen od strane Vlade FBiH 26.09.2019. godine mijenja Član 12 i uvodi nove stope plaćanja poreza 

na dohodak. Dalje, u obrazloženju se navodi: “kroz zakon uređeno da se svi dohoci s izuzetkom dohotka od ulaganja 

kapitala odnosno dividende oporezuje po jedinstvenoj stopi od 13%. Dalje je kroz lični odbitak uvedeno progresivno 

oporezivanje dohotka od nesamostalnog i samostalnog rada s razlogom zaštite tzv. niskog dohotka koji je postavljen 

na granici od 800,00 KM, a porezni teret je prenesen na ostali dohodak.” Međutim, ovo se ne odnosi na freelanceri 

koji nemaju neoporezivi iznos do 800KM te ne mogu ostvariti pravo na lični odbitak. 

Prijedlog: Omogućiti da freelanceri, tj. osobe koje se bave povremenim samostalnim djelatnostima a nisu registrovani 

kao obrt (dizajneri, copywriteri, programeri itd.) ostvare pravo na lični odbitak. 

Obrazloženje: S obzirom na visoku stopu nezaposlenosti i ekonomsku situaciju u državi, potrebno je uzeti u 

razmatranje da veliki broj freelancera izdržava kompletne porodice, te da će isti imati znatno smanjen raspoloživi 

dohodak ako ovaj Zakon stupi na snagu. Potrebno je uzeti u obzir i činjenicu da bi s obavezom plaćanja poreza na 

dohodak i doprinosa freelanceri trebali imati i određena prava, po uzoru na druge poreske obveznike. Isto tako, 

nepriznavanje ličnog odbitka (a samim tim i neoporezivog dijela) freelancerima predstavlja svojevrsnu diskriminaciju 

gdje se kompletna kategorija ljudi odvaja od drugih poreskih obveznika iako i oni koriste svoje vještine i sposobnosti 

kako bi zaradili za sebe i svoje porodice. Mnogi freelanceri se bave zanimanjima za koje nije praktično niti realno 

registrovati obrt te ne bi zbog toga trebali biti kažnjavani oduzimanjem prava koje bi svaki obveznik poreza na 

dohodak trebao imati. Također je važno napomenuti da za svoj posao freelanceri ne koriste nikakve resurse i 



 
 

podsticaje od države. Ovo bi se moglo opisati kao maćehinski odnosi vlasti u Federaciji prema cijeloj jednoj zajednici 

sačinjenom od većinom mladih i talentovanih ljudi.  

II 

Član 22 (poslovni rashodi) zanemaruje osobe koje se bave povremenim samostalnim aktivnostima tj. fizičkim licima 

koji nemaju registrovanu djelatnost (što se odnosi na većinu freelancera) te ne sadrži troškove utrošene na opremu 

(računar, laptop, software, električna energija, internet, i slično). 

Prijedlog: Proširiti spomenuti član tako da sadrži navedene troškove i omogućiti licima koja se povremeno bave 

samostalnim aktivnostima da ostvare taj rashod.  

Obrazloženje: Freelanceri imaju realne mjesečne rashode koji se najčešće ogledaju u troškovima interneta i 

električne energije, a tu su i inicijalni troškovi oprema i software-a koji mogu biti vrlo visoki. Smatramo da bi po uzoru 

na europske zemlje, kao što su Španija i Irska, trebalo umanjiti poresku osnovicu za iznos spomenutih rashoda.  

 
III 

Član 26 (paušalno oporezivanje) ne omogućava primjenu ove mogućnosti na freelancere koji nemaju registrovano 

djelatnost. 

Prijedlog: Proširiti spomenuti član tako da se odnosi i na freelancere tj. osobe koje se bave povremenim samostalnim 

aktivnostima. 

Obrazloženje: Nepriznavanje prava na lični odbitak i rashode bi značajno smanjilo raspoloživi lični dohodak 

freelancera, u čijem slučaju bi mogućnost paušalnog oporezivanja omogućila mnogim osobama iz ove kategorije da 

im ostane veći dio dohotka. Također, paušalnim oporezivanjem bi Vlada FBiH pokazala senzibilitet prema osobama 

koje nemaju socijalno, penziono, staž, zdravstvo, niti učestvuju u trošenju budžetskih sredstava.  

 

IV 

Član 43, tačka (2) nedovoljno definiše povremene slobodne aktivnosti.  

Prijedlog: Dopuniti definiciju povremenih slobodnih aktivnosti sa dodatnim zadnimanjima. 

Obrazloženje: Povremene slobodne aktivnosti je potrebno dodatno definisati da bi obuhvatile sva freelance 

zanimanja kojih je svakim danom sve više i čiji će se broj povećavati sa razvojem tehnologije i globalizacijom. 

 

V 

Član 45, tačka (1) precizira samo 10% rashoda na ukupni prihod od povremenih slobodnih aktivnosti. 
Prijedlog: Povećati rashode na 30%  
Obrazloženje: Mjesečni troškovi za većinu freelancera su veći od 10% iznosa njihovih prihoda.  
 

VI 
 

Član 57, tačka (1) precizira da se prijava poreza na dohodak od imovine i imovinskih prava, ulaganja kapitala, 

nagradnih igara, i ostali dohodak plaća istog dana ili prvog narednog radnog dana po izvršenoj isplati/davanju 

odnosno primanju dohotka. 

Prijedlog: Sve uplate iz inostranstva za određeni mjesec da se prijavljuju do 15. narednog mjeseca. 

Obrazloženje: Nerealno je očekivati da se prijava i uplata poreza izvrši za ovako kratak period. Dodatna otežavajuća 

okolnost je i činjenica da pojedini freelanceri mjesečno imaju i po nekoliko uplata od različitih klijenata, te je također 

nepraktično da se uplata poreza i prijava vrši više puta za isti mjesec. Tu su obaveze, ili neki drugi razlozi zbog kojih 

neko može biti spriječen da izvrši svoju zakonsku obavezu na vrijeme. 

 



 
 

VII 

Članovi 7., 9. i 45. su u koliziji, te se iz istih ne može doći do izračuna poreske osnovice. Naime, član 7. propisuje 

prihode koji su predmet oporezivanja (uključujući i prihode po osnovu povremenih slobodnih zanimanja. Član 9. kaže 

da se u odbitne rashode uključuju i doprinosi. Član 45. onda kaže da su odbitni rashodi samo 10%! 

Prijedlog: Ponovno definisati spomenute Članove kako bi se iz istih moglo zaključiti za koje troškove i doprinose se 

umanjuje poreska osnovica.  

Obrazloženje: Po Članu 9. osnovica se osim za rashode umanjuje i za doprinose, dok se po Članu 45. ista umanjuje 

samo za 10% rashoda.  

 

 

 

 

Zakon o doprinosima 
 

 

I 

Član 2 (pojmovi) ne sadrži definiciju ugovora, iako se taj termin upotrebljava kroz cijeli Zakon. 

Prijedlog: Dodati definiciju kako bi se tačno preciziralo šta podrazumijeva ovaj jako opsežan termin. 

Obrazloženje: Nejasno je da li se misli samo na određeni ugovor, ili se svaka korespondencija sa klijentom ili 

poslodavcem smatra kao svojevrstan ugovor za potrebe ovog zakona. Mnogi freelanceri u kontakt s klijentom stupaju 

preko platformi za posredovanje (npr. Upwork), te iz tog razloga nemaju ugovor sa klijentom. 

 

II 

Član 3 propisuje obavezno penzijsko i invalidsko osiguranje. 

Prijedlog: Propisati opcionalno penzijsko i invalidsko osiguranje za freelancere. 

Obrazloženje: Potrebno je uzeti u obzir da postoje drugi mngo bolji načini za investiranje u starost, na manji omjer 

radnika u odnosu na broj penzionera te upitnost opstanka penzijskog fonda u budućnosti. Također za prekarni rad 

ovakva obaveza predstavljaju dodatni teret na već ionako neredovna primanja. 

 

III 

Član 12 (obavezni doprinose za osiguranike po osnovu samostalnog rada) sadrži stope koje su previsoke za osobe 

koje se bave nekom povremenom samostalnom aktivnošću. 

Prijedlog: Propisati niže stope doprinosa za povremene samostalne aktivnosti kako bi se omogućio opstanak 

freelance oblasti i dala motivacija za razvoj branše, po uzoru na druge zemlje u svijetu koje prepoznaju ekonomski 

značaj freelancinga. 

Obrazloženje: Potrebno je uzeti u obzir, kao što definicija kaže da se radi o povremenim djelatnostima što znači da 

osoba ne ostvaruje redovan prihod. Veće stope doprinosa nisu poticaj za omladinu, ne osnažuju trend 

samozapošljavanja već funkcionišu kao teret kojeg mnogi trebaju nositi i koji će ih još više motivirati dan u potrazi za 

egistencijom napuste zemlju. Ovakve visoke stope bi značile da bismo u buduće bili mnogo manje konkuretni na 

tržištu i kao rezultat moglo bi se desiti da freelancing u BiH potpuno izumre jer su predložene stope nepodnošljivo 

visoke.   

 

 

 

 

IV 



 
 

Član 13, tačka (d) ne uzima u obzir da mnoge osobe koje se bave povremenim samostalnim aktivnostima nemaju 

ugovor, posebno one koji rade sa inostranim klijentima te freelanceri koji rade preko platformi za posredovanje. 

Prijedlog: Detaljnije obrazložiti ovaj član uzimajući u obzir gore navedeno. 

Obrazloženje: Kao obveznici poreza na dohodak osobe koje se bave povremenim samostalnim aktivnostima također 

trebaju da plate doprinose, ali istovremeno ako nemaju ugovor nepoznanica je kako se postupa u tom slučaju. 

 

V 

Član 30 zanemaruje činjenicu da mnogi ostvaruju prihod od inostranih poslodavaca  koji ne plaćaju za njih porez i 

doprinose. Dalje, tačka (4) istog Člana nalaže da se doprinosi plaćaju za svaku uplatu. 

Prijedlog: Dodati pojašnjenje da li se obaveza uplate doprinosa prebacuje na primaoca ako se radi o inostranom 

isplatiocu dohotka.  U slučaju da osobe koje ostvaruju prihod iz inostranstva po osnovu povremenih samostalnih 

aktivnosti moraju plaćati pripadajuće doprinose, potrebno je da na osnovu istih ostvaruju i prava.  

Obrazloženje: Kao što je već spomenuto, stope doprinosa su vrlo visoke za osobe koje se bave povremenim 

samostalnim aktivnostima, te bi plaćanje istih na svaku uplatu bilo diskriminatorno s obzirom da se plaćanjem ne 

ostvaruju prava (na zdravstveno i penziono osiguranje). 

 

 

 

Zahvaljujem se na Vašem vremenu da pročitate naše prijedloge! 

S poštovanjem, 

Elena Babić 
Predsjednica Udruženja 


